
yamaka kAvyaM (ghaTakarpara)

యమక కావ్యం (ఘటకర్పర)

ఘటకర్పర యమక కావ్యమ్
నిచితం ఖముపేత్య నీరదాఇః
ప్రియహీనాహృదయావనీరదైః   ।
సలిలైర్విహతం  రజః క్షితౌ
రవిచన్ద్రావపి  నోపలక్షితౌ ॥ ౧॥
హంసా నదన్మేఘభయాద్ ద్రవన్తి 
నిశాముఖాన్యద్య న చన్ద్రవన్తి   ।
నవామ్బుమత్తాః శిఖినో నదన్తి
మేఘాగమే కున్దసమానదన్తి  ॥౨॥
మేఘావృతం నిశి న భాతి నభో వితారం
నిద్రాఽభ్యుపైతి   చ హరిం సుఖసేవితారమ్ ।
సేన్ద్రాయుధశ్చ  జలదోఽద్య రసన్నిభానాం
సంరమ్భమావహతి భూధరసన్నిభానామ్ ॥ ౩॥
సతడిజ్జలదార్పితం  నగేషు
స్వనదమ్భోధరభీతపన్నగేషు ।
పరిధీరరవం జలం దరీషు
ప్రపతత్యద్భుతరూపసున్దరీషు   ॥ ౪॥
క్షిప్రం  ప్రసాదయతి  సమ్ప్రతి కోఽపి తాని
కాన్తాముఖాని రతివిగ్రహకోపితాని  ।
ఉత్కణ్ఠయన్తి  పథికాఞ్జలదాః  స్వనన్తః
శోకః సముద్భవతి తద్వనితాస్వనన్తః ॥ ౫॥
ఛాదితే దినకరస్య భావనే
ఖాజ్జలే  పతతి శోకభావనే ।
మన్మథే చ హృది హన్తుముద్యతే
ప్రోషితప్రమదయేదముద్యతే   ॥౬॥

యమక కావ్యం (ఘటకర్పర)

సర్వకాలమతిలఙ్ఘ్య  తోయదా
ఆగతాః స్థ దయితో గతో యదా ।
నిర్ఘృణేన  పరదేశసేవనా
మారయిష్యథ న తేన మా వినా ॥ ౭॥
బ్రూత  తం పథికపాంశులం ఘనా
యూయమేవ పథిశీఘ్రలఙ్ఘనాః   ।
అన్యదేశరతిరద్య ముచ్యతాం
సాఽథవా తవ వధూ కిముచ్యతమ్ ॥౮॥
హంసః పఙ్క్తిరపి  నాథ సమ్ప్రతి
ప్రస్థితా   వియతి మానసమ్ప్రతి ।
చాతకోఽపి తృషితోమ్బుయాచతే
దుఃఖితా పథిక సా ప్రియా  చ తే ॥౯॥
నీలశష్పమతిభాతి కోమలం
వారి విన్దతి  చ చాతకోఽమలమ్ ।
అమ్బుదైః  శిఖిగణో వినాద్యతే
కా రతిః ప్రియ  మయా వినాఽద్యతే ॥ ౧౦॥
మేఘశబ్దముదితాః  కలాపినః
ప్రోషితాహృదయశోకలాపినః  ।
తోయదాగమకృశా చ సాఽద్యతే
దుర్ధరేణ  మదనేన సాద్యతే ॥ ౧౧॥
కిం కృపాపి తవ నాస్తి కాన్తయా
పాణ్డుగణపతితాలకాన్తయా  ।
శోకసాగరజలేఽద్య పాతితాం
త్వద్గుణస్మరణమేవ  పాతి తామ్ ॥ ౧౨॥
కుసుమితకుటజేషు కాననేషు
ప్రియరహితేషు  సముత్సుకాననేషు ।
ద్రవతి  చ కలుషే జలే నదీనాం
కిమితి చ మాం సమవేక్షసే న దీనామ్ ॥ ౧౩॥

యమక కావ్యం (ఘటకర్పర)

మార్గేషు  మేఘసలిలేన వినాశితేషు
కామో ధనుః స్పృశతి తేన వినా శితేషు ।
గమ్భీరమేఘరసితవ్యథితా కదాహం
జహ్యాం సఖిప్రియవియోగజశోకదాహమ్  ॥ ౧౪॥
సుసుగన్ధితయా  వనేఽజితానాం
స్వనదమ్భోధరవాతవీజితానామ్ ।
మదనస్య కృతే నికేతకానాం
ప్రతిభాన్తీహ  వనాని కేతకానామ్ ॥ ౧౫॥
తత్సాధు యత్త్వాం సుతరాం ససర్జ
ప్రజాపతిః  కామనివాస సర్జ ।
త్వం మఞ్జరీభిః  ప్రవరో  వనానాం
నేత్రాత్సవశ్చాసి  సయౌవనానామ్ ॥ ౧౬॥
నవకదమ్బ శిరోఽవనతాస్మి తే
వసతి తే మదనః కుసుమస్మితే ।
కుటజ కిం కుసుమైరుపహస్యతే
ప్రణిపతామి  చ దుష్ప్రసహస్యతే ॥ ౧౭॥
తరువర వినతాస్మి తే సదాఽహం
హృదయం మే ప్రకరోషి  కిం సదాహమ్ ।
తవ కుసుమ నిరీక్సణేఽప్దేఽహం
విసృజేయం సహసైవ  నీప దేహమ్ ॥ ౧౮॥
కుసుమైరుపశోభితాం  సితై -

ర్ఘనముక్తామ్బులవప్రహాసితైః    ।
మధునః సమవేక్ష్య కాలతాం
భ్రమరశ్చుమ్బతి యూథికాలతామ్ ॥ ౧౯॥
తాసామృతుః సఫల ఏవ హియా దినేషు
సేన్ద్రాయుధామ్బుధరగర్జితదుర్దినేషు    ।
రత్యుత్సవం ప్రియతమైః   సహ మానయన్తి
మేఘాగమే ప్రియసఖీశ్చ  సమానయన్తి ॥౨౦॥
కోకిలభ్రమరకోకకూజితే
మన్మథేన సకలే జనే జితే ।

నిర్గతోఽసి  శఠ మాసి మాధవే
నోపయాసి శయిఓఽపి మాధవే ॥౨౧॥
ఏతన్నిశమ్యవిరహానలపీడితాయా-

స్తస్యా వచః ఖలు దయాలురపీడితాయా ।
స స్వారవేణ కథితం జలధైరమోఘైః 
ప్రత్యాయయౌ  సదనమూనదినైరమోఘైః   ॥౨౨॥
భావానురక్తవనితాసురతైః  శపేయ-

మాలమ్బ్య చామ్బు తృశితః కరకోశపేయమ్ ।
జోయేయయేన కవినా యమకైః  పరేణ
తస్మై  వహేయముదకం ఘటకర్పరేణ ॥౨౩॥
॥ సమాప్తమిదం ఘటకర్పర యమక కావ్యమ్ ॥

